
ABSTRAK 

 

 

Objektif kajian ini bertujuan untuk mengalurkan perkembangan ekonomi pertanian 

masyarakat Melayu di Melaka selepas pelaksanaan Dasar Ekonomi Baru (DEB) sehingga 

ia ditamatkan pada tahun 1990. Kajian ini juga bertujuan untuk membincangkan peranan 

agensi pertanian persekutuan FELDA, RISDA dan FELCRA dalam melaksanakan 

matlamat DEB iaitu membasmi kemiskinan dan menyusun semula masyarakat serta 

kesannya terhadap perkembangan pertanian yang merubah sosioekonomi masyarakat di 

Melaka. Kajian ini juga bertujuan untuk menganalisis perubahan perkembangan 

sosioekonomi kesan daripada pembangunan pertanian melalui peranan agensi pertanian 

di Melaka. Kajian ini menggunakan kaedah kualitatif dengan menganalisis dokumen dan 

temu bual. Dapatan kajian menunjukkan bahawa pertumbuhan ekonomi luar bandar, 

khususnya dari aspek pembangunan kesejahteraan masyarakat pada keseluruhannya 

adalah sangat positif. Dapatan kajian juga mendapati taraf kehidupan masyarakat Melayu 

luar bandar di Melaka meningkat dimanifestasikan melalui peningkatan di dalam 

pendapatan bulanan. Selain itu, didapati keluasan ekar tanah pertanian juga semakin 

meningkat manakala kadar peratusan kemiskinan pula menunjukkan penurunan. 

Pelaksanaan DEB telah memberi peluang kepada agensi pertanian persekutuan seperti 

FELDA, RISDA dan FELCRA untuk melaksanakan matlamat DEB melalui serampang 

dua mata iaitu membasmi kemiskinan dan menyusun semula masyarakat. 

Kesimpulannya, kajian ini menunjukkan bahawa peranan yang dimainkan oleh agensi 

pertanian persekutuan seperti FELDA, RISDA dan FELCRA telah meningkatkan taraf 

sosioekonomi masyarakat Melayu di Melaka. Implikasi kajian ini memberi sumbangan 

yang penting kepada masyarakat di negara ini dalam konteks untuk memahami peranan 

agensi pertanian persekutuan dalam memajukan masyarakat Melayu luar bandar 

khususnya di negeri Melaka. 

 

 

 

 

 

 

 

 

 

 

 

 

 

 

 

 



vi 

 

 

 

THE HISTORY OF AGRICULTURAL DEVELOPMENT IN MELAKA UNDER 

THE FEDERAL AGRICULTURAL AGENCIES, 1970-1990.  

 

 

ABSTRACT 

 

 

The objective of the study is to discuss the development of Malay society’s agricultural 

economics after the implementation of the New Economic Policy (NEP) until the policy 

ended in 1990. The study also aims at discussing the roles of the federal agricultural 

agencies such as FELDA, RISDA and FELCRA in implementing the aims of NEP 

especially in eradicating poverty and in restructuring the society and the impacts on the 

agricultural developments in changing socio-economic society in Melaka. The study also 

aims at analysing the change in the socio-economic development arising from the 

development of agriculture brought by the federal agricultural agencies in Melaka. The 

study uses qualitative methods in analysing documents and interviews. The result of the 

study shows that rural economic development and the well-being of the society are very 

positive. The result of the study also shows that the social standard of the rural Malays in 

Melaka improved through the manifestation of the increase in monthly income. In 

addition, the agricultural land acreage increases and the poverty percentage levels 

decrease. The NEP allows the federal agricultural agencies such as FELDA, RISDA and 

FELCRA to implement the aims of NEP through the double-efforts of eradicating 

poverty and restructuring the society. In conclusion, the study shows that the roles played 

by the federal agricultural agencies such as FELDA, RISDA and FELCRA had upgraded 

the socio-economic position of the Malay society in Melaka. The implication of the study 

is that it contributes to the society in the country especially in the context of 

understanding the roles of federal agricultural agencies in developing the rural Malay 

society especially in Melaka. 

BAB 1 

 

 

 

 

PENGENALAN 

 

 

 

 

1.1. Pendahuluan 

 

Pembangunan luar bandar di Malaysia bukan sekadar sebuah konsep semata-mata malah 

ia adalah satu rentetan usaha mencuba pelbagai pilihan untuk menyusun kaedah-kaedah 

bagi meningkatkan pengeluaran, kebajikan dan kehidupan sosial di kawasan luar bandar. 

Pembangunan luar bandar memang mendapat keutamaan dari segi belanjawan negara tidak 

lama selepas merdeka.1 Melalui Rancangan Lima Tahun yang berterusan, berbagai-bagai 

agensi dan jabatan telah ditubuhkan bagi tujuan meningkatkan pembangunan sektor luar 

bandar. Dalam dekad pertama selepas 1957, tumpuan utama pembangunan adalah bagi 

meningkatkan tahap produktiviti pertanian.  

                                                 
1 Jabatan Penerangan Malaysia. (1971). Aspek-Aspek Penting Rancangan Malaysia Kedua. Petaling Jaya: 

hlm. 9. 

 Seperti mana-mana negara membangun, sejarah pembangunan luar bandar 

Malaysia sangat rencam dan mempunyai pelbagai corak serta dilaksanakan oleh ketiga-

tiga lapisan penguasa awam, iaitu dari peringkat Persekutuan, negeri dan daerah. Kajian 

ini menumpukan kepada usaha pembangunan wilayah luar bandar dan sektor pertaniannya 

di negeri Melaka yang dilaksanakan oleh agensi-agensi peringkat Persekutuan.  Peranan 

agensi-agensi Persekutuan yang diteliti adalah FELDA (Lembaga Kemajuan Tanah 

Persekutuan), FELCRA (Lembaga Pemulihan dan Penyatuan Tanah Persekutuan) dan 

RISDA (Pihak berkuasa Kemajuan Pekebun Kecil Perusahaan Getah). FELDA dan 

FELCRA telah ditubuhkan sebelum Dasar Ekonomi Baru (DEB) dilancarkan pada tahun 

1971. FELDA adalah agensi yang ditubuhkan pada 1956, manakala FELCRA ditubuhkan 

sepuluh tahun kemudian. RISDA pula ditubuhkan pada 1hb Januari 1973 sebagai sebuah 

Badan Berkanun Persekutuan di bawah Kementerian Kemajuan Luar Bandar dan Wilayah 

(KKLW). Kesemua agensi ini dipertanggungjawabkan untuk menjayakan matlamat DEB 

yang akan berjalan selama 20 tahun seiringan dengan Rancangan Malaysia Kedua hingga 

Rancangan Malaysia Kelima. Tanggungjawab itu adalah bagi membasmi kemiskinan 

terutamanya di kawasan luar bandar dan menyusun semula masyarakat supaya jurang 

kekayaan dan kemajuan antara kawasan bandar dan luar bandar diperkecilkan.2  

 

Peranan agensi-agensi ini di negeri Melaka perlu berdepan dengan ciri-ciri 

tersendiri Negeri Melaka yang dibentuk oleh faktor keluasan wilayahnya, taraf kemiskinan 

luar bandar, jurang sosioekonomi antara bandar dan luar bandar, tahap infrastruktur, 

                                                 
2 Jabatan Penerangan Malaysia. (1973). Kejayaan dan Prospek Kajian Semula Pertengahan Penggal 

Rancangan Malaysia Kedua (1971-1975): Petaling Jaya. hlm.4. 

komposisi penduduk, pemilikan tanah, jenis tanaman dan faktor sejarah. Beberapa faktor 

lain juga ditangani dengan baik termasuk pembahagian dan penyesuaian terhadap 

perancangan dan pelaksanaan pembangunan dari agensi Persekutuan yang lain dan dari 

penguasa negeri serta daerah. Situasi yang digambarkan itu menjadi penentu kepada 

keberkesanan perancangan dan pelaksanaan peranan setiap agensi Persekutuan itu 

melaksanakan tanggungjawab yang digariskan oleh matlamat DEB. 

 

  

1.2 Latar Belakang Kajian 

 

DEB bukanlah rancangan pembangunan ekonomi yang pertama dibuat oleh kerajaan pada 

ketika itu kerana sebelum pengenalan DEB sudahpun dilaksanakan Rancangan Malaya 

Pertama (RM1), Rancangan Malaya Kedua (RM2) dan Rancangan Malaysia Pertama 

(RMP). Kesemua rancangan pembangunan yang awal itu ternyata menjadi titik tolak 

kerajaan untuk mengimbangi kedudukan masyarakat khususnya antara masyarakat luar 

bandar dengan masyarakat bandar sama ada dari segi ekonomi mahupun sosial. 

Ketidakseimbangan yang besar jurangnya mengariskan perbezaan pencapaian 

sosioekonomi antara kaum dan antara moden dengan tradisional serta antara kaya dengan 

miskin. Luar bandar adalah wilayah yang didiami ramai orang Melayu yang masih berada 

dalam aktiviti pertanian tradisional dan rata-ratanya miskin. Manakala orang bukan 

Melayu yang hidup dibandar mengamalkan ekonomi moden dan komersil mempunyai 

kemewahan dan pelbagai kemudahan sosioekonomi yang tidak tertanding oleh penduduk 

luar bandar. Ketidakseimbangan mudah mempelawa pertelagahan sekiranya sikap saling 

hormat menghormati antara mereka diketepikan. Hal ini terbukti apabila tercetusnya 

rusuhan kaum ataupun lebih dikenali sebagai peristiwa berdarah 13 Mei 1969.3 Lantaran 

itu, DEB telah diperkenalkan untuk mengurangkan jurang ekonomi antara kedua bandar 

dengan luar bandar atau dalam erti yang lain antara orang Melayu dengan orang bukan 

Melayu. Usaha menjadi titik tolak bermulanya usaha pembangunan sosioekonomi pertama 

selepas peristiwa tersebut. 

 

 DEB adalah medium serampang dua mata yang bertindak untuk membasmi 

kemiskinan dan menyusun semula masyarakat. Ia adalah dasar pembangunan baru yang 

menekankan intervensi kerajaan yang lebih aktif dengan tekad bersedia bagi terlibat dalam 

kegiatan ekonomi secara langsung. Intervensi ini diperlukan bagi mewujudkan keadaan 

yang seimbang antara golongan yang berada dengan golongan yang tidak berada. Pendirian 

ini membawa peningkatan peranan yang perlu dimainkan oleh semua agensi pembangunan 

awam yang sedia ada dan yang baru dibentuk di setiap peringkat penguasa atau kerajaan 

pada tempoh DEB dilaksanakan dari 1971 sehingga 1990. Agensi peringkat Persekutuan 

terutamanya perlu melaksanakan perancangan dan kaedah pelaksanaan yang digariskan 

antaranya oleh Jabatan Perancangan Negara, Kementerian dan segala yang berkaitan 

dengan bidang tugas mereka yang diluluskan oleh parlimen. Pihak agensi Persekutuan 

perlu pula merancang dan melaksanakan bidang tanggungjawab masing-masing supaya 

menepati sasaran. 

 

                                                 
3 Tunku Abdul Rahman. (2007). 13 Mei Sebelum dan Selepas. Petaling Jaya: Utusan Publication & 

Distributions. hlm. 3. 

Agensi Persekutuan dalam merancang dan membentuk kaedah pelaksanaan 

masing-masing perlu fleksibel apabila menterjemahkan rancangan dan pelaksanaan itu 

supaya bersesuaian dengan ciri-ciri wilayah yang dibangunkannya. Penyesuaian atau 

fleksibiliti itu diperlukan kerana setiap wilayah mempunyai ciri tersendiri termasuklah 

wilayah yang dibangunkan oleh agensi Persekutuan itu di Negeri Melaka.  

 

Agensi Persekutuan yang ditumpukan dalam kajian ini umumnya 

bertanggungjawab dalam memajukan bidang pertanian luar bandar. Di negeri Melaka, 

seperti juga negeri-negeri lain di Semananjung Malaysia, pertanian luar bandar itu 

kebanyakannya diusahakan oleh orang Melayu. Kaedah pertanian yang diamalkan tidak 

memberi pulangan yang lumayan sehingga kebanyakan para petani itu berada dalam 

kemiskinan. Pertanian padi dan getah merupakan punca pendapatan sebilangan besar 

penduduk luar bandar. Taraf kemiskinan mereka lebih terasa kerana kedudukan kawasan 

luar bandar itu tidak jauh dari kawasan bandar yang telah maju sosioekonominya.  Jurang 

itu lebih terasa di kalangan sebilangan petani Melayu yang miskin itu menjalani kehidupan 

dan mengerjakan pertanian padi sawah di sekitar pinggir bandar Melaka. Situasi ini 

memerlukan perancangan yang lebih teliti dan pelaksanaan yang lebih segera. Penyelesaian 

kepada masalah ini dikekang pula oleh faktor kekurangan tanah, bentuk pemilikan tanah 

tidak ekonomik dan masalah tanah adat, dimensi keturunan dan demografi penduduk luar 

bandar serta faktor sama ada wujudnya ketepuan peluang pekerjaan di bandar atau kerana 

ketidaksesuaian kebolehan melakukan jenis kerja yang terdapat di bandar bagi 

mengurangkan pengangguran di kawasan luar bandar.  

 Situasi inilah yang perlu ditangani sendiri oleh pihak berkuasa negeri Melaka dan 

penguasa daerah pada peringkat awal negara mencapai kemerdekaan. Oleh kerana 

keupayaan yang terhad yang dimiliki oleh pihak berkuasa itu dalam membangunkan 

ekonomi negeri sehingga berada tahap ekonomi yang rendah menyebabkan sokongan dari 

kerajaan pusat atau Persekutuan diperlukan. Menerusi perancangan dan keupayaan yang 

lebih baik di peringkat agensi pusat dan agensi pengurusannya maka pelbagai usaha 

dilaksanakan untuk membantu kerajaan negeri Melaka menangani mengatasi masalah 

kelembapan ekonomi dan kemiskinan penduduknya. Penyebab kepada kedudukan itu 

adalah berpunca dari penduduk luar bandar yang majoritinya terdiri daripada orang Melayu 

yang menjalankan aktiviti pertanian yang kurang produktif dan berdepan dengan masalah 

pemilikan tanah yang tidak ekonomik atau tidak langsung memiliki tanah.  

 

 FELDA, FELCRA dan RISDA adalah agensi yang diberi tanggungjawab 

menangani masalah yang mencetuskan kemunduran penduduk luar bandar. Peranan 

mereka menyelesaikan masalah tersebut diperjelaskan lagi dengan pengenalan DEB yang 

dilancarkan pada 1971 yang menuntut supaya matlamatnya dipenuhi dalam tempoh 20 

tahun. Justeru, masalah kemunduran luar bandar berkaitan dengan sifat aktiviti pertanian 

dan kerana pertanian berkait rapat dengan masalah tanah maka kejayaan usaha agensi itu 

bergantung kepada keupayaan memahami tentang soal pemilikan, keberadaan, kesesuaian 

dan penilaian terhadap tanah di wilayah tanggungjawab masing-masing.  

 

 

 


